
Ræða við skólaslit FB í Silfurbergi í Hörpu 25. maí 2016 

 

Kæru útskriftarnemendur 

Mér er heiður að því að fá að ávarpa þennan fríða hóp í dag, á stórum degi í lífi 

ykkar. Þið hafið lokið merkum áfanga, eruð komin með lokapróf úr 

framhaldsskóla. Haldið á skírteini í höndunum upp á það. Til hamingju! 

Þið standið núna á tímamótum. Framhaldsskólanámi er lokið og nú getið þið, 

mörg hver, hafið störf í þeirri starfsgrein sem þið hafið menntað ykkur til. Þar á 

ég við þau ykkar sem eru að útskrifast sem smiðir, rafvirkjar, sjúkraliðar eða 

snyrtifræðingar. Og þið sem eru að ljúka stúdentsprófi getið hafið nám í 

háskóla, hér á Íslandi eða í útlöndum. Ykkur eru margar leiðir opnar.  

 

Kæru nemendur 

Ef þið horfið núna fram í salinn, þá sjáið þið andlit fjölda manna og kvenna sem 

eru að fylgjast með útskrift ykkar og fagna þessum áfanga með ykkur. Í salnum 

sitja kennarar, sem horfa á hópinn, þekkja hér marga nemendur sína og gleðjast 

yfir að þeir skuli vera að ljúka námi. Í salnum sitja foreldrar ykkar, sem horfa 

stoltir á barnið sitt uppi á sviði, glæsileg fullorðin manneskja með útskriftarhúfu 

á höfði - og skírteini í hönd. Margir foreldrar hafa hlakkað til þessarar stundar í 

langan tíma. Þessi áfangi markar skil í uppeldinu. Lokapróf úr framhaldsskóla er 

eins konar manndómsvígsla í samfélagi nútímans. Í salnum sitja einnig makar 

ykkar, kærastar, kærustur, eiginkonur og eiginmenn sem hafa stutt ykkur með 

ráðum og dáð og sjá núna afrakstur erfiðisins, eru með ykkur í að gera áætlanir 

um næstu skref og næstu áfanga í lífinu. Loks eiga sum ykkar börn sem sitja í 

salnum, stolt af mömmu sinni eða pabba. Og síðast en ekki síst eru þarna afar 

og ömmur, frændur og frænkur, félagar, vinir og vinkonur.  

Þegar þið horfið fram í salinn eruð þið að horfa á það sem mestu skiptir í tilveru 

okkar. Það er annað fólk. Við speglum okkur í  því fólki sem er í kringum okkur. 

Með því að horfa á okkur sjálf í gegnum augu annarra skiljum við betur hver við 

erum. Auðugt líf er líf í góðu samfélagi við annað fólk.  

Í gegnum aldirnar höfum við lifað hér á Íslandi sem tiltölulega einangruð þjóð á 

hjara veraldar. Í upphafi síðustu aldar varð breyting á. Þá jukust viðskipti okkar 

og samskipti við umheiminn verulega. Fram á þennan dag höfum við þó notið 

þeirrar ásýndar í augum umheimsins að vera sakleysisleg þjóðmenning, fjarri 

heimsins vígaslóð - í landi sem er vin friðsældar og náttúrufegurðar.  

Nú eru teikn á lofti um að þessi mynd af samfélagi okkar og lífsumhverfi sé að 

breytast. Við höfum sem þjóð misst þann sakleysisstimpil sem við höfðum á 

okkur. Og hvað náttúruna varðar, þá stöndum við nú frammi fyrir þeim 

möguleika að innan skamms blasi við okkur vá þeirrar eyðileggingar sem 

ágangur og virðingarleysi getur valdið.  

Við erum þannig ekki lengur stikkfrí í því verkefni sem öll heimsbyggðin stendur 

frammi fyrir. Því verkefni að varðveita verðmæti sem við á Íslandi höfum talið 

okkur fá í vöggugjöf – óspillta náttúru og friðsælt mannlíf. Þessum verðmætum 

er ógnað. Það er verkefni okkar allra að gæta þeirra.  

Til að verða sterkir málsvarar verðmæta í kringum okkur, eins og ósnortinnar 

náttúru og samfélags þar sem ríkir friður - þá verðum við fyrst að spyrja okkur 

sjálf:  

Hver er ég? Fyrir hvað stend ég? Hvað skiptir mig mestu máli? Hvert vil ég fara í 

lífinu mínu?  

Ég vona, kæru nemendur, að þessar spurningar hafi verið viðfangsefni ykkar 

undanfarin ár, í tengslum við námið í FB. Nám í framhaldsskóla er 

þroskatækifæri. Þið hafið eytt innan veggja hjá okkur hluta þeirra ára sem að 

líkindum eru mest mótandi árin á æviferlinum.  

Fjölbrautaskólinn í Breiðholti getur verið ykkur ákveðin fyrirmynd til lengri tíma. 

Í skólanum kynntust þið því hvernig fólk af ólíkum toga og uppruna og með 

mismunandi markmið getur unnið saman og hjálpað hvert öðru til að ná 

árangri. Grunngildi skólans, „virðing, fjölbreytni, sköpunarkraftur“ setja mark 

sitt á allt okkar starf. Við vinnum saman í sátt og samlyndi, hversu ólík sem við 

erum. Við njótum þess að búa til nýja hluti, að kanna nýjar slóðir í hugsun, 

samræðu og tilraunum. 

Það er mikilvægt að þegar þið kveðjið okkur í dag, séuð þið, hvert og eitt með 

það á hreinu að megin auðlind ykkar í lífinu eruð þið sjálf.  

„Ég er gull og gersemi, gimsteinn engum líkur“ kvað Sölvi Helgason um sjálfan 

sig.  

Þið, kæru nemendur, megið gjarnan tileinka ykkur vísuorð hins gengna 

listamanns og landshornaflakkara. Þið eruð, hvert og eitt, „gull og gersemi.“ 

Það skuluð þið að muna alla tíð. Og af því að þið eruð svo sérstök, þess vegna 

getið þið lagt svo mikið af mörkum til samfélags okkar og umhverfis. 

Það eru mikil verðmæti í ykkur fólgin. Ég veit að þeir sem sitja hér úti í sal geta 

vitnað um það, án þess að hika. Framtíð samfélagsins liggur í höndum unga 

fólksins. Þið eruð það fólk sem býr til fyrirtæki framtíðarinnar, sér um að halda 

þjónustustarfsemi og framleiðslu gangandi, annast um og hlúir að ungum, 

öldruðum og sjúkum. Þið eruð framtíðin. 

Og þið getið nú þegar átt drjúgan þátt í að móta leikreglur framtíðarinnar hér á 

landinu okkar smáa.  

Við stöndum frammi fyrir því að kjósa nýjan forseta og bráðum  nýja ríkisstjórn. 

Málefni sem eru efst á baugi snerta lýðræðislegt stjórnarfar, samfélag 

fjölbreytni, fjárhagslega afkomu fólks og varðveislu óspilltrar náttúru. Það er 

mikilvægt að þið, kæru útskriftarnemendur, skoðið þessi mál og kynnið ykkur 

hvað frambjóðendur hafa fram að færa. Við verðum öll að mynda okkur 

upplýsta skoðun á því sem getur haft áhrif á líf okkar um ókomin ár. Lítið í eigin 

barm þegar þið hugsið hvað sé okkur öllum fyrir bestu. Kannið reynslu ykkar í 

lífi, námi og starfi. Svör sem skipta máli liggja á endanum inni í okkur sjálfum. 

Við þurfum einungis að gefa okkur tíma til að finna þau. 

 

Ég ætla að lesa fyrir ykkur úr ljóðinu Fjölmenni eftir Ísak Harðarson:  

 

Það sem vekur athygli 

er 

það sem vekur athygli 
 

- alls ekki endilega það sem skiptir máli. 

 

... 

 

Það sem skiptir máli 

er  

það sem skiptir máli. 
 

En ekki er víst að það 

veki neina athygli. 

Kæru útskriftarnemendur 

Fyrir hönd Fjölbrautaskólans í Breiðholti þakka ég ykkur fyrir samveruna í 

skólanum á liðnum misserum. Ég óska ykkur allra heilla í lífi og starfi. Munið að 

njóta lífsins, munið að segja við ykkur reglulega: „ég er gull og gersemi“. 

 

Góðir gestir 

Ég þakka ykkur fyrir samveruna í dag og óska fjölskyldum og vinum 

útskriftarnemenda innilega til hamingju með áfangann. Kennurum og starfsfólki 

Fjölbrautaskólans í Breiðholti þakka ég samstarfið í vetur og óska öllum 

ánægjulegs sumars. Um leið og við ljúkum þessari útskriftarhátíð segi ég 

Fjölbrautaskólanum í Breiðholti slitið. 

 

 

 

 

 

 

 

 

 


